
OʻZBEKISTONDA INNOVATSION 
TADBIRKORLIKNI QOʻLLAB-
QUVVATLASHNING USTUVOR YOʻNALISHLARI

Zaynutdinova Umida Djalalovna

Iqtisodiyot nazariyasi kafedrasi dotsenti

Annotatsiya. Maqolada Oʻzbekiston sharoitida innovatsion muhitni yanada rivojlantirish, mamlakatimizda mavjud 
boʻlgan innovatsion jozibadorlikni oshirish maqsadida amalga oshirilayotgan tadbirlar va ulardan asosiysi — innovatsion 
tadbirkorlikni qoʻllab-quvvatlashga qaratilgan amaliy ishlar hamda ularning natijadorligi qisman yoritib oʻtilgan.

Kalit soʻzlar: innovatsiya, tadbirkorlik, innovatsion tadbirkorlik, texnopark, texnologiya transferi, iqtisodiy hudud.

Abstract. The article partially describes the measures being implemented in Uzbekistan to further develop the innovation 
environment and increase the innovative attractiveness of our country, and the main one is practical work aimed at 
supporting innovative entrepreneurship, and their effectiveness.

Key words: Innovation, entrepreneurship, innovative entrepreneurship, technopark, technology transfer, economic zone.

Аннотация. В статье частично описываются меры, реализуемые в Узбекистане по дальнейшему развитию 
инновационной среды и повышению инновационной привлекательности нашей страны, а главным из них является 
практическая работа, направленная на поддержку инновационного предпринимательства, и их эффективность. 

Ключевые слова: Инновации, предпринимательство, инновационное предпринимательство, технопарк, трансфер 
технологий, экономическая зона.

K I R I S H
Bugungi kunda milliy iqtisodiyotga investitsiya jalb qilish, xususan, xorijiy kapitalni jalb etish dolzarb masala 

hisoblanadi. Har qanday hududda investitsion faoliyatni yoʻlga qoʻyish uchun esa oʻsha hududda tadbirkorlik 
faoliyatini amalga oshirish uchun qulay infratuzilmani tashkil etish dolzarb hisoblanadi. Ushbu muammoni 
maxsus iqtisodiy hududlar (MIH), texnoparklar, industrial parklar, texnologiya transferi, innovatsion markazlarni 
ochish hamda davlat-xususiy sheriklikda amalga oshirish orqali bartaraf etish mumkin boʻladi.

M A V Z U G A  O I D  A D A B I Y O T L A R  S H A R H I
Innovatsion jarayonlarni amalga oshirishning ilmiy-amaliy jihatlarini oʻrganish bilan bogʻliq tadqiqot 

ishlari MDH mamlakatlaridagi qator olimlarning izlanishlarida maʼlum darajada tadqiq etilgan [1]. Jumladan, 
innovatsion faoliyatni tahlil qilish va baholash N. Kondratev, V. Martsinkevich, I. Soboleva, ilmiy-texnik va tajriba-
konstruktorlik ishlarini rivojlantirishning ustuvor yoʻnalishlari B. Mochalov, L. Lopatnikov [2], J. Petrovskaya, L. 
Davidova, S. Markina, venchur kapitalining innovatsion jarayonlarga taʼsirini Yu. Ammosov, I. Podionov, S. 
Yagudin, I. Komarova, M. Sabirov, E. Valeev ilmiy izlanishlarida oʻrganilgan.

T A D Q I Q O T  M E T O D O L O G I YA S I
Ushbu ilmiy tadqiqotda maʼlumotlar rasmiy statistik hisobotlar, normativ-huquqiy hujjatlar, davlat dasturlari, 

xalqaro tashkilotlar materiallari hamda ilmiy adabiyotlar asosida yigʻildi. Olingan maʼlumotlar qiyosiy, tizimli va 
mantiqiy tahlil usullari orqali qayta ishlanib, innovatsion faoliyatni moliyalashtirish mexanizmlarining holati va 
rivojlanish yoʻnalishlari baholandi.

T A H L I L  V A  N A T I J A L A R
Maʼlumki, innovatsion jarayonlar katta hajmda kapital va yirik investitsiya loyihalarini moliyalashtirishni 

talab etadi. Oʻzbekistonda hozirgi kunda innovatsion gʻoyalarning asosiy investori sifatida davlat fondlari xizmat 
qiladi.  Shuning uchun ham rivojlangan mamlakatlarda davlat, korporativ va xususiy investorlar mablagʻlari 
innovatsion loyihalarni moliyalashtirishga yoʻnaltiriladi va ular muayyan mexanizmlar asosida tartibga solinadi.

Umuman olganda, fan sohasida yetakchilik qilayotgan rivojlangan mamlakatlarda ilmiy tadqiqot, tajriba-
konstruktorlik va texnologik ishlarni moliyalashtirish ikki yoʻnalishda amalga oshiriladi. Bir tomondan, ilmiy 
tadqiqotlarni davlatning oʻzi bevosita, yaʼni toʻgʻridan-toʻgʻri moliyalashtirsa, ikkinchi tomondan, xususiy 
sektorning ITTKI ga xarajatlarini oshirishni davlatdagi fiskal va monetar vositalar orqali ragʻbatlantiradi.

Innovatsion faoliyatni davlat tomonidan qoʻllab-quvvatlash va uni rivojlantirish strategiyalarining 
shakllanishida davlat siyosatini belgilovchi yoʻnalishlarni tanlash prinsipial jihatdan muhim. Shu sababli davlat 
innovatsion siyosatni shakllantiruvchi va ragʻbatlantiruvchi turli xil strategiyalar hamda tashkiliy-iqtisodiy 
mexanizmlarni ishlab chiqishga harakat qiladi.

Innovatsion faoliyat va ularni moliyalashtirish jarayoni oʻrtasidagi bogʻliqlikni tartibga solishning ikkita usuli 
mavjud (1-rasm).

1-rasm. Innovatsion faoliyatni davlat tomonidan qoʻllab-quvvatlash usullari [3]

Innovatsion faoliyat va ularni moliyalashtirish oʻrtasidagi bogʻliqlikni davlat tomonidan toʻgʻridan-toʻgʻri 
(bevosita) boshqarish usullari ustuvor holatda ikki shaklda amalga oshiriladi. Birinchisi, maʼmuriy-idoraviy, 
ikkinchisi esa dasturiy-maqsadli shakldir. Toʻgʻridan-toʻgʻri (bevosita) choralar qatoriga kapital narxining 
“pasayishi”ni (ITTKIni imtiyozli soliqqa tortishni subsidiyalashning umumiy tizimlaridan foydalanish), shuningdek, 
unga **erishish (kirish)**ning engillashtirilishi (fond bozorlari va venchur kapitalining rivojlanishi)ni kiritish 
mumkin.

Oʻzbekistonda keyingi yillarda iqtisodiyotni innovatsion rivojlantirish borasida amalga oshirilgan keng 
qamrovli chora-tadbirlar oʻzining ijobiy natijalarini berib kelmoqda. Shuningdek, davlat tomonidan innovatsion 
jarayonlar bilan venchur kapitali oʻrtasidagi bogʻliqlikni bevosita tartibga solish va ularni qoʻllab-quvvatlash 
quyidagi yoʻnalishlarda amalga oshirilmoqda (1-jadval).

1-jadval. Innovatsion jarayonlar bilan venchur kapitali oʻrtasidagi bogʻliqlikni davlat tomonidan tartibga solish 
yoʻnalishlari va usullari [4]

Yo‘nalish Innovatsion tizimni davlat tomonidan tartibga solish va qo‘llab-quvvatlash usullari

Ilmiy-texnik yordam
Fundamental va amaliy fanlarni rivojlantirish; birlashgan ilmiy-texnik hamda ta’lim tuzilmalarini 
yaratish va tizimli o‘zgarishlarni amalga oshirish; davlat va idoralar mulklaridan oqilona 
foydalanish mexanizmlarini joriy qilish.

Moliyaviy yordam
Moliya-kredit va investitsiya mexanizmlarini yaxshilash; venchur fondlari rivojlanishini 
rag‘batlantirish; innovatsion jarayonlar va venchur fondlari uchun soliq tizimini 
takomillashtirish; imtiyozlar va preferensiyalar tizimini rivojlantirish.

Tashkiliy yordam
Innovatsion korxonalar va venchur fondlari uchun maxsus infratuzilma tizimini yaratish; 
monopoliyaga qarshi siyosatni muvofiqlashtirish va g‘irrom raqobatni qisqartirish; xalqaro 
talablarga muvofiq ravishda standartlashtirish va sertifikatlash tizimini ishlab chiqish.

Axborot-konsalting 
yordami

Me’yoriy-huquqiy bazani yaratish; konsalting xizmatlari uchun yagona axborot bazasini 
shakllantirish.

Innovatsion jarayonlarni davlat tomonidan qoʻllab-quvvatlash tizimining eng muhim elementlaridan 
biri sifatida innovatsion infratuzilmani shakllantirish va rivojlantirish, uning faoliyatini zamon talablariga mos 
diversifikatsiyalash masalasi koʻriladi. Iqtisodiyot tarmoqlari va subyektlarida innovatsion faollikni oshirish 
maqsadida davlat oʻz ichki xoʻjalik yuritish subyektlarini zarur axborot va maʼlumotlar bilan taʼminlash tizimini 
ham oʻz ichiga oluvchi ijtimoiy infratuzilmani shakllantirish va rivojlantirishda asosiy oʻrin egallashi, shuningdek, 
innovatsiyalar bilan shugʻullanuvchilarga dunyo miqyosida yaratilgan yangiliklarni tarqatish axborot-maslahat 
berish markazlarini tashkil qilish va ularning faoliyatini muvofiqlashtirib borishi lozim.

Ilmiy faoliyat davlat siyosatining eng faol sohasi boʻlib kelgan va bundan keyin ham shunday boʻlib qoladi. 
Gap shundaki, ilmiy gʻoya bevosita xoʻjalik faoliyatida qoʻllanilishi mumkin emas. Shuning uchun tashkilotlar 
tadqiqotlarni moliyalashtirish masalasiga katta ehtiyoj sezsa ham, ushbu masalaga ehtiyotkorlik bilan 
yondashadi.

Davlatning ilmiy va innovatsion faoliyat sohasidagi siyosatida ularni ragʻbatlantirish masalasi ham muhim 
oʻrin tutadi. Shundan kelib chiqqan holda davlat tomonidan ilmiy va innovatsion faoliyatni ragʻbatlantirish 
mexanizmi ikkita tarkibiy qismdan iborat boʻladi:

– bilvosita ragʻbatlantirish;
– bevosita ragʻbatlantirish.
Davlatning ilmiy va innovatsion faoliyatni bilvosita qoʻllab-quvvatlash va ragʻbatlantirish mexanizmi 

quyidagilarni oʻz ichiga oladi:
– ilmiy-tadqiqot natijalarini amaliyotga joriy etish natijasida olingan foydadan imtiyozli soliq solish;
– ilmiy tadqiqotlar ixtiyorida boʻlgan va boshqa mulklardan soliq olishni bekor qilish;
– ilmiy ish olib borish uchun xorijiy mamlakatlardan olib kelinadigan buyumlar uchun toʻlovlardan ozod 

qilish;
– individual ixtirochilar va kichik joriy etish korxonalari uchun foizsiz kreditlar berish;
– imtiyozli soliqlar imkoniyati boʻlgan venchur innovatsiya fondlarini yaratish;
– individual ixtirochilar uchun davlat patent toʻlovini kamaytirish;
– resurslarni iqtisod qiluvchi ixtirochilar uchun toʻlov muddatini kechiktirish;
– uskunalarning amortizatsiyasini tezlashtirish huquqini berish;
– texnopark va texnopolis tarmoqlarini yaratish.
Texnoparklar ilmiy tashkilotlar, konstruktorlik byurolari, oʻquv muassasalari, sanoat korxonalari yoki 

ularning birlashmasi shaklida boʻlib, fan, taʼlim va ishlab chiqarishning hududiy integratsiyalashuv shakli sifatida 
namoyon boʻladi (2-rasm) [4].

2-rasm. Texnoparklarning turlari

Texnoparklarning bajaradigan vazifalari, hajmi va xususiyatiga koʻra besh xil turi ajratiladi (2-rasm).
1.	 Innovatsion markazlar — yuqori texnologiyalar bilan bogʻliq boʻlgan yangi firmalarga yordam 

koʻrsatadigan markaz hisoblanadi. Innovatsion markazlarga Gʻarbiy Germaniya markazlarini misol qilib keltirish 
mumkin. Xususan, Berlin Innovatsion Markazi yigʻish va rivojlantirish ishlari bilan shugʻullanadigan kompaniyalar 
uchun biznes-inkubator hisoblanadi. U tashkilotlarga moliyaviy, texnologik va tashkiliy masalalarni hal qilishda 
yordam beradi.

2.	 Ilmiy-tadqiqot parklari — yangi va yetuk firmalarga xizmat koʻrsatadigan ilmiy va tadqiqot parklari 
boʻlib, universitetlar bilan yaqin aloqalarni oʻrnatadi. Masalan, Kembrij ilmiy parkida elektronika, asbobsozlik, 
dasturiy taʼminot va boshqa sohalarni qamrab oladigan 400 dan ortiq yuqori texnologiyali kichik firmalar faoliyat 
koʻrsatadi. Shuningdek, ushbu ilmiy park oʻz faoliyatida (tadqiqot, ishlab chiqarish, konsalting) turlicha boʻlgan 
yangi venchur kapital firmalarini nazorat qiladi.

3.	 Texnologiyalar parklari ixtiyorida bilimlarni talab qiladigan firmalarning butun tarmogʻi va ishlab chiqarishi 
mavjud boʻladi, ammo universitetlar yoki ilmiy-tadqiqot institutlari bilan mustahkam aloqalar oʻrnatilmagan 
boʻladi.

4.	 Texnologik markazlar — bu yangi yuqori texnologiyali firmalarni rivojlantirish uchun yaratilgan servis 
korxonalaridir. Ularning asosiy vazifasi bilim talab qiladigan kichik biznesni rivojlantirishdir. Ularning soni, 
ayniqsa, AQSHda juda koʻp (400 dan ortiq). Masalan, mahalliy texnologiya institutiga asoslangan Jorjiya 
mukammallashtirish markazi. Markaz tashkil topgan kundan boshlab dastlabki uch yil ichida yangi firmalarga 
maslahat beradi va ularga moliyaviy yordam koʻrsatadi.

5.	 Texnologiyalar va ilmiy parklarning konglomeratlari (kamarlari) — ularning maqsadi butun mintaqalarni 
yuqori texnologik zonalarga aylantirishdir. Eng taniqli konglomerat dunyoga mashhur Silikon vodiysi boʻlib, u 
koʻplab ilmiy-tadqiqot tashkilotlari, institutlari, ilm-fanni talab qiluvchi va xizmat koʻrsatuvchi kompaniyalardan 
iborat.

Zamonaviy texnoparklar alohida, oʻziga xos markazlar boʻlib, ular oʻz ichiga turli xil tarmoq yoʻnalishlari 
mutaxassislarini birlashtiradi. Ular texnologiyalar bilan erkin almashadigan bozorda harakat qiluvchi 
tadqiqotchilarni, ishlab chiqaruvchilarni va texnologiyalarni isteʼmol qiluvchilarni erkin axborot almashish hamda 
kommunikatsiya qilish uchun uchrashtiradigan makon hisoblanadi. Zamonaviy texnoparklarning samarasi 
ularning tadqiqotlar olib borish salohiyatining diversifikatsiyalashuviga bogʻliq.

Bugungi kunda mamlakatimizda ilmiy-tadqiqot va innovatsion loyihalarni davlat-xususiy sheriklikda 
moliyalashtirish mexanizmlarini takomillashtirish va hajmini oshirish, xalqaro moliya tashkilotlari va jamgʻarmalari 
mablagʻlarini jalb qilish hamda tadbirkorlikka zarur koʻnikmalarni texnoparklar, innovatsion markazlar va yoshlar 
texnoparklari orqali kichik va innovatsion tadbirkorlikni qoʻllab-quvvatlash talab etilmoqda.

Texnoparklar hozirgi kungacha boʻlgan davrda oʻzining rivojlanish jarayonida bir nechta bosqichlarni bosib 
oʻtgan.

Innovatsion rivojlanish vazirligi tashkil topishi bilan mamlakatimizda startap ekotizimini shakllantirish 
va rivojlantirish boʻyicha ishlar yoʻlga qoʻyildi. Xususan, ilk bor startap loyihalarni davlat grantlari asosida 
moliyalashtirish tartibi joriy qilindi. Startap loyihalarni saralash va moliyalashtirish uchun tanlab olish boʻyicha 
Oʻzbekiston Respublikasi Vazirlar Mahkamasining 2020-yil 9-martdagi 133-sonli “Ilmiy-tadqiqot va innovatsion 
faoliyatni rivojlantirishning normativ-huquqiy bazasini yanada takomillashtirish chora-tadbirlari toʻgʻrisida”gi 
qarori 2-ilovasiga muvofiq tanlovlar tashkil etildi.

Yangicha tartib yoʻlga qoʻyilishi natijasida 2019–2022-yillar davomida umumiy qiymati 114,0 mlrd soʻmlik 
176 ta startap loyiha moliyalashtirilgan. Taqqoslash uchun aytish lozimki, 2019-yilgacha startap loyihalarini 
davlat granti hisobiga moliyalashtirish tartibi boʻlmagan (2-jadval).

2-jadval. Texnoparklar rivojlanish evolyutsiyasi

Xususiyatlari
Bosqichlari

1950–1970-yillar 1980–1990-yillar 1990-yillardan keyin

Asosiy shakli
Universitet texnoparki, hududiy 
tarmoqlashgan texnopark, ilmiy 
shaharchalar

Texnologik inkubatorlar, 
maxsus texnoparklar, 
texnologiya transferi 
markazlari

Tarmoqlashgan texnoparklar, 
texnoparklar uyushmalari

Maqsadi Ilmiy-tadqiqot ishlarini joriy etish Ilmiy-tadqiqot ishlarini 
tijoratlashtirish

Axborot almashinuvi muhitini 
yaratish

Yadrosi
Universitet laboratoriyalari, 
loyiha va tadqiqot majmuasi 
byurolari, TMK

Texnologik inkubatorlarning 
ofis majmualari

Virtual tarmoqlar, 
texnoparklarning 
tarmoqlashgan boʻlimlari

Taʼsischilar Universitetlar va TMK Hukumat

Innovatsion brokerlar 
va agentlar, venchur 
kompaniyalar va investitsion 
fondlar

Mahsulot turi Innovatsion mahsulotlar Texnologiyalar va texnologik 
yechimlar Tadqiqotlar

Texnoparkning 
asosiy xizmati

Bilimlar manbaiga (OOʻYu) yoki 
amaliy ishlarga kirish imkoniyati

Ijara joylari, kengaytirilgan 
xizmat turlari

Hamjamiyatga kirish 
imkoniyati

Lider davlatlar AQSH, Buyuk Britaniya Yevropa davlatlari, AQSH AQSH

Startap loyihalarni moliyalashtirish natijasida 150 dan ortiq kichik va oʻrta biznes korxonalari tashkil etilgan 
boʻlib, hozirgi kunda ularning jami ishlab chiqarish quvvati 138,0 mlrd soʻmdan ortiqni tashkil etadi. Ushbu 
korxonalarda 200 dan ortiq yangi va innovatsion mahsulotlar ishlab chiqarilishi hamda xizmatlar koʻrsatilishi 
yoʻlga qoʻyilgan.

Muvaffaqiyatli faoliyat koʻrsatayotgan texnoparklar hududlarni ijtimoiy-iqtisodiy rivojlantirishda muhim oʻrin 
tutadi. Ammo texnoparklarda ilmiy-ijodiy muhit shakllanganligi sababli ularning innovatsion kompaniyalarni 
rivojlantirishdagi roli muhimroqdir. Texnoparklar innovatsion gʻoyalar shakllanishiga kuchli turtki beradi.

Texnoparklar oʻzlarida yaratilgan innovatsion ishlanmalar orqali mamlakat iqtisodiyotining 
raqobatbardoshligini taʼminlashda muhim oʻrin tutadi.

Davlatning texnoparklarni tashkil etishdagi roli quyidagilar bilan belgilanadi:
1.	 Texnoparklarni tashkil etish xarajatlarining bir qismini davlat budjeti mablagʻlari hisobidan moliyalashtirish.
2.	 Texnoparklarga soliq imtiyozlari berish.
3.	 Texnoparklarni davlat mablagʻlari hisobidan moliyalashtiriladigan kompaniyalar orqali qoʻllab-

quvvatlash.
4.	 Texnoparklarga davlat buyurtmalari berish.
Bugungi kunda respublikani innovatsion rivojlantirish borasida amalga oshirilayotgan bir qator muhim 

chora-tadbirlar taʼlim, fan va ishlab chiqarishni uygʻunlashtirish, ilmiy-texnikaviy yutuqlarni tijoratlashtirishga 
tadbirkorlik subyektlarini jalb qilish uchun zarur shart-sharoitlarni yaratmoqda.

X U L O S A  V A  T A K L I F L A R
Oʻzbekistonda olib borilayotgan davlat innovatsion siyosatini takomillashtirish yoʻnalishlari ishlab chiqishga 

bagʻishlangan mazkur ilmiy ish boʻyicha quyidagi xulosalar shakllantirildi:
1.	 Innovatsion faoliyat raqobatbardoshligini taʼminlashda loyihalarni mukammal moliyalashtirish 

mexanizmining mavjud boʻlishi talab etiladi.
2.	 Ilmiy faoliyat davlat siyosatining eng faol sohasi boʻlib kelgan va bundan keyin ham shunday boʻlib 

qoladi. Gap shundaki, ilmiy gʻoya bevosita xoʻjalik faoliyatida qoʻllanilishi mumkin emas. Shuning uchun 
tashkilotlar tadqiqotlarni moliyalashtirish masalasiga katta ehtiyoj sezsa ham, ushbu masalaga ehtiyotkorlik 
bilan yondashish lozim.

3.	 Rivojlanishning innovatsion yoʻliga oʻtish huquqiy, institutsional, ilmiy-texnik va investitsion xarakterga 
ega boʻlgan bir qator masalalarning yechimini talab qiladi. Shuning uchun bunday oʻtish birdagina emas, balki 
ishlab chiqarish uchun aniq natijalarni qoʻlga kiritishga yoʻnaltirilgan holda taʼlim va fan, xususiy sektorning 
innovatsiyalar sohasiga investitsion mablagʻlar kiritishga boʻlgan qiziqishini oshirish boʻyicha chora-tadbirlarni 
qabul qilish, milliy innovatsion tizim barcha institutlari faoliyatining uzluksizligi va oʻzaro bogʻliqligini taʼminlash, 

innovatsion bozor infratuzilmasini shakllantirish, innovatsion faollikni oshirish uchun meʼyoriy-huquqiy baza 
yaratish hamda boshqa shu kabi sohalarni uzoq vaqt davomida bosqichma-bosqich isloh qilishni talab etadi.

4.	 Har qanday hududda investitsion faoliyatni yoʻlga qoʻyish uchun esa oʻsha hududda tadbirkorlik faoliyatini 
amalga oshirish uchun qulay infratuzilmani tashkil etish dolzarb hisoblanadi. Ushbu muammoni maxsus iqtisodiy 
hududlar (MIH), texnoparklar, industrial parklar, texnologiya transferi va innovatsion markazlarni ochish hamda 
davlat-xususiy sheriklik asosida amalga oshirish orqali bartaraf etish mumkin boʻladi.

5.	 Milliy iqtisodiyotni innovatsion-investitsion rivojlantirishning institutsional tuzilmasini shakllantirish fan 
va texnika yutuqlarini xususiy investorlar uchun jozibador investitsiyalash obyektiga aylantirish, yuqori daromad 
olish hamda alohida korxona va sohalarning raqobatbardoshligini oshirish uchun mamlakatda innovatsion 
biznesni rivojlantirishga asos yaratadi. Bu esa Oʻzbekiston milliy innovatsion tizimi asosiy elementlarining 
uzluksiz ishlashi uchun zarur sharoitni taʼminlaydi.

Bugungi kunda mamlakatimizda ilmiy-tadqiqot va innovatsion loyihalarni davlat-xususiy sheriklikda 
moliyalashtirish mexanizmlarini takomillashtirish va hajmini oshirish, xalqaro moliya tashkilotlari hamda 
jamgʻarmalari mablagʻlarini jalb qilish, shuningdek, tadbirkorlikka zarur koʻnikmalarni texnoparklar, innovatsion 
markazlar va yoshlar texnoparklari orqali kichik va innovatsion tadbirkorlikni qoʻllab-quvvatlash dolzarb vazifa 
boʻlib qolmoqda.

